
СОҒЛОМ БОЛА ТАРБИЯСИДА ОИЛА ВА ОТА – ОНА НАМУНАСИНИНГ АҲАМИЯТИ
Ҳаммамиз биламизки, инсон шахсини шаклланишига тўрт омил: насл, тарбия, фаолият ва  муҳит таъсир этади. Шу омиллардан қайси бири кучли чиқса, шахс ҳам шунга яраша шаклланади. Агар биз ҳозирги кундалик ҳаётимизга назар солсак, ва шунингдек, бола тарбиясига доир педагоглар, психологлар, социологлар ва бошқа мутахассисларнинг фикрларини, тажрибаларини ҳисобга олсак, оиланинг соғлом муҳити ҳам боланинг тарбиясига ижобий таъсир этишини тушуниб етамиз. Соғлом муҳитни эса, инсон учун энг муҳим ва асосий бўлган қуйидаги тушунчалар шакллантиради. Буларнинг биринчиси оила аъзоларининг соғломлик даражаси, иккинчиси, оила аъзолари ўртасидаги ўзаро муносабатлар, учинчиси яшаш учун етарли бўлган пул маблағи, яъни оила бюджети, оила аъзоларининг кундалик кайфияти, яъни ҳар бир оила аъзоси ўз кайфиятини қай даражада бошқара олиши ва бешинчиси ҳар бир оила аъзосининг ҳаётдаги мақсадидир.

Энди юқорида қайд этилган оиладаги соғлом муҳитни яратувчи асосий тушунчаларга чуқурроқ тўхталсак. Дунёда энг катта бахт бу соғликдир. Соғлом инсонгина ўз олдига қўйган мақсадга, бахт- саодатга эриша олади. Соғлигини йўқотган одам, катта бойликка эга бўлган тақдирда ҳам, ўзини бахтли ҳис эта олмайди. Бунга ҳаётда мисоллар кўп. Ҳар бир инсон ўз саломатлиги олдида биринчи галда ўзи маcъулдир. Ҳар бир ота она ўз фарзандини соғлом бўлишини ҳоҳлар экан, биринчи галда ота онанинг ўзлари ўрнак бўлиб, соғлом турмуш қонун - қоидаларига риоя қилиб яшашлари муҳим эканлигини англаб етишлари зарурдир. Ота - она ўзларининг соғликларини мустаҳкамлаш мақсадида жисмоний машқлар билан мунтазам равишда шуғулланар экан, бундай оилада ўсаётган бола спортга бефарқ бўлиб қола олмайди, чунки болалар кўпинча эшитганини эмас, кўрганини бажаришга мойилдирлар. 

Бола тарбиясига таъсир этувчи муҳим омиллардан бири-оиладаги муносабатларга келсак, оила аъзолари ва умуман инсонлар орасидаги муносабатларга киришганимизда, бунга масъулият билан ёндашиш муҳим эканлигини аввалам бор биз ёши катталар чуқур англаб етишимиз зарурдир. Ёвузликни ҳам, эзгуликни ҳам, самимийликни ҳам, иккиюзламачиликни ҳам, ғазаб отига минишни ёки меҳр шавқатли бўлишни ҳам болаларга биз ёши катталар бир-биримизга қилган муносабатлар орқали ўргатамиз. Агар эру хотин ўртасидаги муносабатлар самимийликка, ҳурматга, меҳр-муҳаббатга асосланган бўлса, бундай оилада улғайиб, вояга етган инсонлардан камдан-кам иккиюзламачилар чиқади ва улар ҳеч қачон севги нималигини ҳеч кимдан сўрамайдилар. Улар буни энг бошиданоқ ҳис этиб англаб етган бўладилар. Агар ота - она фарзандини ўзининг қадр-қимматини билувчи, ўзини ҳурмат қилувчи шахс бўлиб улғайишини хоҳласалар, унга гўдаклигидаёқ   ҳурмат билан муносабатда бўлишлари зарурдир. 

Оилада ота-оналар намунаси болалар учун ҳаёт дарси ҳисобланади. Отанинг онага, она меҳнатига, жамиятга, жамият аъзоларига бўлган муносабати бола қалбида яхшилик ёки ёмонлик, маъқул ва номаъқул ишлар ҳақидаги дастлабки тушунчаларини вужудга келтиради.

Оила муҳити - бу қандайдир тарбия воситаси эмас, балки ота-оналарнинг ва катта ёшдаги кишиларнинг ҳар тарафлама олиб борадиган тарбиявий иш натижалари, оила аъзоларининг ўзаро юксак ахлоқий муносабатларининг йиғиндиси ва ниҳоят, катталарнинг болаларга ижобий таъсир кўрсатиш намунаси натижасидир.

Мақсадга мувофиқ муҳит ота-оналар болалари билан нотўғри муносабатда бўлмайдиган, бир-бирларини тушунадиган, ҳурмат қиладиган, болаларнинг тўғри тарбияланишини доимо назорат қиладиган ҳамда болаларига шахсий намуна бўла оладиган оилаларда ташкил топади. Болаларга ота-оналарнинг хатти-ҳаракатларигина эмас, балки гапираётган гаплари, ўзаро савол-жавоблари, уйга келган кишилар ва қўшнилар билан бўладиган муомаласи ҳам бевосита таъсир кўрсатади.

Сўз қудратли кучга эга. “Юмшоқ,  меҳрибонлик билан айтилган сўз, шундай қудратли кучки, унинг билан ҳеч қандай жазо тенглаша олмайди”,  деган  П. Ф. Лестгафт.

Оиладаги тотувлик, ўзаро ҳурмат, меҳр-муҳаббат, келишувчилик кабилар ота-оналар обрўсини оширади, ота-оналар билан болалар ўртасида руҳий муҳитни яхшилигига ва уларнинг камолотига ижобий таъсир кўрсатади.  Болалар билан муносабатда босиқлик, хулоса чиқаришда шошмаслик, рағбатлантириш ва жазолашда ўйлаб иш тутиш, ота-оналар обрўсида муҳим аҳамиятга эга. Тўғри, болаларни баъзан жазолаш керак, лекин бунда уларга ахлоқ, одоб мезонлари ҳақида тушунча бериш ва уларни сўзсиз бажариш лозимлигини ота-оналар талаб қилсагина, ота-онанинг обрўси бўлади. Баъзи ота-оналар ўз болаларидан талаб қила олмайди, натижада керакли натижага эриша олмайди.

Мақсадга мувофиқ ўзаро муносабатлар ва ота-оналарнинг болалари билан маънавий яқинлиги, болаларнинг ички дунёсини сезиш, қизиқиш ва интилишларини олдиндан билиши, ғамхўрлик қилиши кабилар ота-оналарнинг мавқеини оширади.

Баъзи оилаларда ота-оналарнинг болалар тарбиясидаги босиқлиги, вазминлиги уларга бўлган ҳурмати, диққат-эътибори кам бўлади, натижада ота-оналар билан болалар муносабатларида кўнгилсиз воқеалар содир бўлади. Агар оилада ота-она билан болалар ўртасида ўзаро мулоқот учун қулай шароит яратилса, ота-оналар обрўси бўлса, тарбия услубларидан ўринли фойдалана олса, бундай оилада болалар тўғри тарбияланади ва ўз фикр-мулоҳазаларини рўй-рост айтишдан қўрқмайдилар.

Оилада ота-оналарнинг болалар олдида обрў қозониши жуда мураккаб масаладир. Оилада ота-оналар бунинг учун ўзлари тўғри, ҳалол ва адолатли бўлиши шарт. Ота-оналар ўзларининг хатти-ҳаракатлари, билдираётган фикри, муомаласи, ҳатто ўзига мос ижобий одатлари билан болаларини ишонтира олиши улар обрўсининг ошишида асосий роль ўйнайди. Ота-оналар болаларининг ўқиши, иши, хулқ-атвори ёки баъзи ютуқлари учун нимадир ваъда қилсалар уни бажариши керак. Агар ваъдани бажариш имконияти бўлмаса, унинг сабабларини болага далиллар асосида исботлаб берсаларгина ўз обрўсини сақлаб қолиши мумкин. Энг аввало бўлар-бўлмасга ваъда бермаслик маъқул.

Оилада ота-оналар обрўси бўлиши учун ота-оналар ҳамма болаларини тенг кўриши лозим. Яна ота-оналар оилада кичик ёки ночор боалаларини катта болалар тан жазосидан ҳимоя қилиши ва маънавий жиҳатдан уларни қувватлашлари мақсадга мувофиқ.

Юқорида таъкидланганидек, ҳаётда кўплаб намунали ва ибратли ота-оналар мавжуд. Агар ота-она ҳалол меҳнат билан машғул бўлса, бола уларни ҳурматлашга мажбурдир. Баъзан эса ишда жуда яхши мутахассис бўлган ота-оналар болаларига намуна бўла олмайди. Натижада улар билмаган ҳолда шундай оилаларда ишёқмас, кўча безори, эркатойлар етишади. Назаримизда болалари билан дўст, уларга диққат-эътибор билан қарайдиган, қайғуларига ҳамдард, хурсандчиликларига шерик бўлувчи болаларга маънавий кўмаклашувчи ота-оналаргина ҳақиқий маънода намуна бўла олади.

Бизнингча, ота-оналар ўзларида қуйидаги сифатлар билан ўз фарзандларига намуна бўлишлари лозим:

1. Ота-оналарнинг ахлоқий жиҳатдан шахсан намуна бўлишлари.

2. Ўзларига топширган ишни маъсулият билан бажаришлари.

3.Болалар тарбиясидаги маъсулият ва бурчини ҳис қилишларига ва бажаришларига.

4. Меҳнатда шахсан намуна кўрсатишлари.

5. Барча фарзандларини тенг кўриши.

6. Фарзандларининг характер хусусиятларини яхши билиши.

7. Болаларга тарбиявий таъсир кўрсатишнинг турли хил метод, усул ва воситаларни яхши билиши ҳамда улардан оқилона фойдалана олиши.

8. Ўз обрўсини оилада доимо сақлаши.

9. Фарзандларини доимо меҳнат топшириқлари билан банд қилишларига ва талабчанликлари.

10. Оила хўжалигини моҳирлик билан бошқара олишлари.

11. Оила тарбиясини ижтимоий тарбия билан боғлаб олиб бориши.

12. Ота ва она талабларида бирликнинг бўлиши.

13. Ота-оналарнинг оилани иқтисодий таъминлаши ва ҳоказо.

Оила, тарбиянинг асоси, макони ва пойдеворидир. Боланинг ким бўлиб етишиши, асосан, оиладаги муҳитга – тарбиявий таъсирга боғлиқ. Оила тарбиясининг самараси бевосита оилада ота-оналар обрўси ва шахсан намуна кўрсатишларига боғлиқ. Юсуф Хос Ҳожиб “Қутадғу -билиг” асарида оилавий тарбия-болаларнинг ахлоқий қиёфасини шакллантиришда энг асосий нарсалигини алоҳида таъкидлайди. “Мободо, болаларнинг хулқ-атвори ёмон бўлса, бунда гап болада эмас ота айбдор”, - дейди. Бу фикрдан ҳар бир оилада ота-оналар ўз фарзандларига доимо барча соҳаларда намуна бўлишлари шарт деган ғояни уқиш мумкин. Ҳақиқатдан ҳам, оила тарбиясида ота-оналар обрўси ва намунаси болаларни тўғри тарбиялашнинг манбаи ҳисобланади. 

Алишер Навоий “Маҳбуб ул-қулуб” асарида аёлнинг оила турмушдаги ҳиссасига ва шахсий намунасига қуйидагича тўхталади: “Яхши хотин-оиланинг давлати ва бахти. Уйнинг озодалиги ундан, уй эгасининг хотиржам ва осойишталиги ундан. Ҳуснли бўлса-кўнгул ёзиғи, хушмуомала бўлса, жон озиғидир. Оқила бўлса, рўзғорда тартиб-интизом бўлади, асбоб-анжомлар покиза ва саранжом туради”.

 Юқорида билдирилган фикрлардан маълумки, аёл оила турмушида эрнинг ҳақиқий содиқ йўлдоши, бола тарбиясида яхши ва ёмон сифатларининг тарбиявий таъсири беқиёслиги ўзига хос тарзда ифодаланган. Хулоса қилиб айтганда ота-оналар фарзандларига яхши хулқлари билан намуна,  ибрат бўлишлари  тарбия самарадорлигини оширади. 

Оилада бола тарбиясига салбий ёки ижобий таъсир этувчи омиллардан бири оиладаги молиявий аҳвол ҳисобланади. Ҳаёт шуни кўрсатаяптики, оиладаги пул миқдори ҳаддан ташқари кўп бўлиши ҳам, ёки ҳаддан ташқари кам бўлиши ҳам оиладаги муҳитга салбий таъсир этади. Пул миқдори ҳаёт учун энг керакли эҳтиёжларни қоплашга етарли бўлиши керак. Агар оилавий бюджет яшаш учун энг керакли эҳтиёжларни (масалан, озиқ-овқат, кийим кечак) қоплашга етмас экан, унда инсон учун энг зарур бўлган соғликка путур етиши мумкин ва айниқса,ўсаётган болалар учун бу холат жуда ачинарлидир. Бундан ташқари, оилада пулнинг етишмаслиги туфайли болалар, айниқса, 14 - 16 даги ўспиринлар кийинишда ва шунга ўхшаш нарсаларда тенгдошларидан орқада қолсалар, бундан руҳий азият чекишлари мумкин. Агар оила жуда ҳам бой бўлса, ота-она фарзандларининг ҳар қандай хоҳиш истакларини дарҳол бажармасдан, пулга бўлган муносабатни тўғри тарбиялаб, пулнинг қадрига етишни ва сабр-қаноат ҳиссини уларнинг ёшлик чоғидан тарбиялашлари зарурдир, акс ҳолда бундай фарзандлардан келажакда худбинлар шаклланиши мумкин.   

Оиланинг соғлом муҳитига таъсир этувчи яна бир омил бу оиладаги кайфиятдир. Аслини олганда, ҳар  бир оила аъзоси ўзининг яхши, ёки ёмон кайфияти билан оила муҳитига салбий ёки ижобий таъсир этиши мумкин. Инсондаги кайфият эса, инсоннинг миясида айни пайтда қандай фикрлар борлигига боғлиқ. Тасаввур қилинг, оила бошлиғи бўлмиш ота ҳозиргина ишдан ёмон кайфиятда келди. Бунга турли хил сабаблар, яъни бошлиқ, ҳамкасабалар ёки қўл остидаги ишчилар орасидаги ўзаро келишмовчиликлар, ёки иш жарёнида пайдо бўлиб турадиган муаммолар бўлиши мумкин. Мана шу салбий холатларнинг ҳаммасини у ўзининг миясида фикрлар шаклида уйга, оиласининг олдига олиб келди. Ёмон кайфият ҳам, яхши кайфият ҳам инсондан инсонга юқумли касалликка қараганда анча тез равишда юқади. Ота ўспирин ўғлининг саволига жавоб бериш ўрнига уни жеркиб ташлади. Энди у ё синглисини, ёки укасининг кайфиятини бузади. Шундай қилиб, кўпинча бир одамнинг айби билан оиладаги барча кишиларнинг таби хира бўлади. Бу холатни руҳшунослар «занжир реакцияси» дейишади. Ҳар бир инсон ҳаёт қанчалик оғир бўлмасин, ижобий фикрлашга ҳаракат қилиши лозимдир.Чунки «Ижобий фикрлар инсонни мувоффақиятга олиб келса,  салбий фикрлар омадсизлик ва ёлғизликка олиб келади» деб ёзган эди америкалик машҳур доктор Полл Брегг. Кейинги тиббиётдаги илмий-тадқиқотлар шуни кўрсатмоқдаки, инсондаги касалликларнинг 80% и инсоннинг руҳий холати, яъни кайфияти билан боғлиқ экан.  Кайфиятни бошқариш учун эса, инсонлар ўз фикрларини бошқара олишни ёшлик пайтидан ўрганиб, буни болаларига ҳам ўргатишлари зарурдир .

Мақсадсиз инсонни уммонда аниқ бир манзилни кўзлай олмай дарбадар кезиб юрган кемага ўхшатиш мумкин. Албатта ҳаётий мақсад фақат шахсий манъфаатлардан иборат бўлиб қолмасдан, балки унда умуминсоний, олийжаноб қоидалар ҳам мавжуд бўлиши керак. Инсонга ўзининг олдига қўйган мақсадига қараб баҳо берса бўлади. Ота – оналар фарзандларини болалик пайтидан бошлаб ўз олдига мақсад қўйишни ва шу мақсад сари интилиб яшаш зарурлигини  англатгани мақулдир. Бунда албатта ота – оналарнинг ўзлари шахсий ўрнак кўрсатишлари лозим. Агарки,инсондаги ҳоҳиш-истак ўта кучли бўлса, у деярли ҳар қандай мақсадига эришиши мумкин. Шу ўринда бир донишманднинг “ Ўз мақсадига эришиш йўлида ҳамма нарсадан воз кечишга тайёр инсонни ҳеч нарса тўхтатиб қола олмайди” деб билдирган . 
Адабиётлар рўйхати:

1. Ўзбек педагогикаси антологияси. Тузувчи-муаллифлар  К.Ҳошимов. С. Очил  Т. 1995.

2.  Абдурауф Фитрат. Оила ва оила бошқариш тартиблари. –Т., 1999.

3. Ахлоқ-одобга доир ҳадис намуналари. -Тошкент, “Фан”.,1990.

4.  Мунавваров. А. К. Оила педагогикаси. Т. 1994.

5.  М.Саттор. “Ўзбек удумлари”. –Тошкент, 1993.

6.  Ю. П. Азаров.  “Оила педагогикаси”. Т., ”Ўқитувчи” 1988.
